
      ДО: 

      ПРЕТСЕДАТЕЛОТ НА СОБРАНИЕТО  

      НА РЕПУБЛИКА МАКЕДОНИЈА 

 

 

 

 

 

 

 

 

 

 

 

 

 Врз основа на член 71 став 1 од Уставот на Република Македонија и 

членовите 132, 137 и 170 од Деловникот на Собранието на Република 

Македонија, поднесуваме Предлог на закон за изменување и дополнување на 

Законот за здравствената заштита, по скратена постапка. 

 

 

 

 

 

 

 

 

 

 

 

 

 

 

ПРАТЕНИЦИ: 

 

_______________________ 

 

 

_______________________ 

В О В Е Д 
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО 
ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 
 
 Во Законот за здравствената заштита („Службен весник на Република 
Македонија“ број 43/12, 145/12, 87/13, 164/13, 39/14, 43/14, 132/14, 188/14, 10/15, 
61/15, 154/15, 192/15, 17/16, 37/16 и 20/19 и „Службен весник на Република 
Македонија“ брoj 101/19, 153/19, 180/19, 275/19, 77/21, 122/21, 178/21, 150/22, 
236/22 и 199/23), со членот 16 став (1) алинеја 10, на сите граѓани на Република 
Македонија им се обезбедува остварување со овој закон загарантираните права 
на цитостатици, инсулин и хормон за раст. 
 Со нашиот предлог, овој член се дополнува со нова точка преку која на 
сите граѓани на Република Македонија им се обезбедува остварување на со овој 
закон загарантираните права на инсулин, апарати и ленти за мониторинг на 
гликемија, системи за континуирано мерење на гликемија, како и инсулински 
пумпи за континуирано дозирање на инсулин кај пациенти со тип 1 дијабетес 
мелитус. 
 Тип 1 дијабетес мелитус е сериозно хронично заболување кое влијае на 
функционирањето на организмот и може да предизвика сериозни компликации 
ако не се контролира соодветно. Инсулинските пумпи, апарати и лентите за 
мониторинг на гликемија, како и системите за континуирано мерење на 
гликемија, се современи медицински технологии кои обезбедуваат подобра 
контрола на нивото на гликемија кај пациентите. 
 Загарантираното право на овие технологии е од суштинска важност за 
пациентите со тип 1 дијабетес мелитус, бидејќи им овозможува подобро 
справување со својата состојба, подобро живеење и подобар квалитет на живот. 
Инсулинските пумпи, овозможуваат постепено и прецизно дозирање на 
инсулинот, што го намалува ризикот од нагло покачување на концентрацијата на 
гликоза во крвта, што може да предизвика сериозни здравствени проблеми. 
 Овие медицински технологии не се само олеснување за пациентите, туку 
им помагаат и на здравствените работници во нивната здравствена нега. Исто 
така, нивната употреба може да редуцира бројот на хоспитализации и 
медицински интервенции, што во крајна линија може да скрати значителни 
трошоци за системот на здравствена заштита. 
 Додавањето на оваа дополнителна обврска во Законот за здравствена 
заштита е изразување на социјална одговорност и грижа за здравјето и доброто 
на граѓаните. Додавањето ќе создаде рамка за заштита и поддршка на лицата 
со тип 1 дијабетес мелитус, што ќе им овозможи да живеат со подобар квалитет 
на живот и да функционираат поефикасно во општеството. 
 Од наведените причини, ја увидовме потребата од носење на овој предлог 
на закон. 
 
II. ЦЕЛИ, НАЧЕЛА И ОСНОВНИ РЕШЕНИЈА 
 
 Предлог-законот е заснован на истите начела на кои се заснова основниот 
текст на Законот за здравствената заштита. 
 
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ 
ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

 Спроведувањето на овој закон ќе предизвика финансиски последици врз 
државниот буџет и другите јавни финансиски средства. 
 
IV. ОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ 
НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА 
ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ 
ОБВРСКИ ЗА ОДДЕЛНИ СУБЈЕКТИ 
 
 За спроведување на Законот потребните парични средства ќе ги исплаќа 
Министерството за здравство, а истите ќе се обезбедат од Буџетот на Република 
Македонија. 
 
V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ 
 
 Со оглед на тоа што не се работи за обемен и сложен закон, согласно со 
член 170 од Деловникот на Собранието на Република Македонија, се предлага 
овој закон да се донесе по скратена постапка. 

ЗАКОН ЗА ИЗМЕНУВАЊЕ И ДОПОЛНУВАЊЕ НА  

ЗАКОНОТ ЗА ЗДРАВСТВЕНАТА ЗАШТИТА 

 

Член 1 
 Во Законот за здравствената заштита („Службен весник на Република 
Македонија“ број 43/12, 145/12, 87/13, 164/13, 39/14, 43/14, 132/14, 188/14, 10/15, 
61/15, 154/15, 192/15, 17/16, 37/16 и 20/19 и „Службен весник на Република 
Северна Македонија“ брoj 101/19, 153/19, 180/19, 275/19, 77/21, 122/21, 178/21, 
150/22, 236/22 и 199/23), во членот 16 став (1) алинеја 10 зборот „ , инсулин“ се 
брише. 
 По алинејата 12 се додава нова алинеја 13 која гласи: 
 „-обезбедување на инсулин, глукагон, инсулински игли, апарати за 
мерење гликемија, ленти за мерење гликемија, системи за континуирано мерење 
на гликемија, инсулински пумпи за дозирање на инсулин кај пациенти со тип 1 
дијабетес мелитус.“. 
 

Член 2 

 Овој закон влегува во сила на денот на објавувањето во „Службен весник 

на Република Македонија“.  



6 
 

ОБРАЗЛОЖЕНИЕ  

НА ПРЕДЛОГ-ЗАКОНОТ 

 

 

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ-ЗАКОНОТ 

 

 Предлог законот содржи 2 члена. 

 Членот 1 предвидува обезбедување на цитостатици и хормон за раст и со 

новата алинеја 13 предвидува обезбедување на инсулин, глукагон, инсулински 

игли, апарати за мерење гликемија, ленти за мерење гликемија, системи за 

континуирано мерење на гликемија, инсулински пумпи за дозирање на инсулин 

кај пациенти со тип 1 дијабетес мелитус. 

 Членот 2 предвидува законот да влезе во сила со денот на објавувањето 

во „Службен весник на Република Македонија“, без вообичаениот уставен рок за 

vacatio legis. 

 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО 

ПРЕДЛОЖЕНИТЕ ОДРЕДБИ 

 

 Решенијата содржани во одредбите од овој закон се меѓусебно поврзани, 

истите се однесуваат на иста правна работа и како такви прават правна целина 

и се применливи. 

 

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА 

 

 Додавањето на оваа дополнителна обврска во Законот за здравствената 

заштита е изразување на социјална одговорност и грижа за здравјето и доброто 

на граѓаните. Додавањето на оваа дополнителна обрвска ќе создаде рамка за 

заштита и поддршка на лицата со тип 1 дијабетес мелитус, што ќе им овозможи 

да живеат со подобар квалитет на живот и да функционираат поефикасно во 

општеството.  

ИЗВОД  

НА ОДРЕДБИ ОД ЗАКОНОТ КОИ СЕ ИЗМЕНУВААТ 

 

Обезбедување на остварувањето на загарантираните права, утврдени потреби 

и интереси од страна на Република Македонија 

Член 16 

 (1) На сите граѓани на Република Македонија им се обезбедува 
остварување на со овој закон загарантираните права, утврдени потреби и 
интереси, и тоа:  
 - мерки и активности за заштита од штетното влијание врз здравјето на 
населението на гасови, бучава, јонизирачки и нејонизирачки зрачења, 
загаденоста на водата, земјиштето, воздухот и храната и други штетни влијанија 
на животната средина и работна средина,  
 - мерки и активности за зачувување на здравјето на населението,  
 - мерки и активности за откривање, спречување и сузбивање на заразни 
болести,  
 - обезбедување на хигиенско-епидемиолошки минимум на населението,  
 - превенција и лекување на карантински болести и наркоманија,  
 - мерки и активности за заштита на жените за време на бременоста, 
породувањето и леунството и заштита на доенчињата,  
 - мерки и активности за организирање и унапредување на 
крводарителството,  
 - обезбедување на трошоците за болни кои се третираат со дијализа,  
 - обезбедување на лекови за трансплантирани болни,  
 - обезбедување на цитостатици, инсулин и хормон за раст,  
 - мерки и активности утврдени со посебни програми и  
 - итна медицинска помош согласно со утврдената мрежа на здравствени 
установи.  
 (2) Мерките и активностите од ставот (1) алинеја 11 на овој член се 
определуваат врз основа на здравствената состојба на населението и 
утврдените здравствени проблеми и приоритети од јавно здравствен карактер 
согласно со донесените стратегии и политики во областа на здравствената 
заштита.  
 (3) Владата на Република Македонија (во натамошниот текст: Владата) на 
предлог на Министерството за здравство, секоја година донесува програми за 
реализација на мерките и активностите од ставот (1) на овој член.  
 (4) Средствата за остварување на загарантираните права и утврдените 
потреби и интереси на државата од ставот (1) на овој член се обезбедуваат во 
Буџетот на Република Македонија, од дел од акцизата на пиво во износ од 1 
денар по литар /степен на алкохол и дел од акцизата на етил алкохол во износ 
од 40 денари /литар чист алкохол со дел од акцизата на цигари во износ од 0,053 
денари по парче (цигара), наменети за набавка на лекови за ретки болести.  
 (5)  Акцизите од ставот (4) на овој член се приход на Буџетот на Република 
Македонија - Министерство за здравство и се уплатуваат на соодветна сметка 
на Министерството за здравство во рамките на трезорската сметка.  
 (6) Делот од акцизите од ставот (4) на овој член ги пресметува царинската 
управа при наплата на акцизите за пиво, етил алкохол и цигари и ги уплатува на 
соодветна сметка на Министерството за здравство во рамките на трезорската 
сметка. 


